Әхлаклы кешенең рухы көчле
Кеше белән язылмаган кануннар идарә 

итәргә тиеш, аның эчке дөньясы, аның рухы. 

Туфан Миңнуллин

Бу мәкаләмнең эпиграфыннан күренгәнчә, сүзем язылмаган кануннарның кеше тормышында нинди урын алып торуы турында булачак. Язылып куелмаса да, үзләре канунга әйләнгән сүзләр нинди була соң? Минемчә, болар – дөрес яшәү кагыйдәләре. Кешеләр бу кагыйдәләрне “әхлак” дип атаганнар. Аларны бер гаиләдә дә, бер дәүләттә дә язып бармаганнар, шулай да әхлак кагыйдәләре буыннан-буынга күчә барган, кешегә дөрес яшәү юлын күрсәтүче маяк булып торган. Алар кешенең рухи дөньясын, намусын, кешелеклелеген чагылдыралар. Әхлак сыйфатлары тәрбияләү бүген дә җәмгыятебезнең иң актуаль проблемасы булып кала. Ул булмаса, җәмгыятьне әхлаксыз кешеләр басып китәчәк. Әхлаклы булу, минем әбием әйткәнчә, иманлы булу ул. Ул рухны ныгыта, яшәүгә ышанычны арттыра. Безнең аңыбыз белән дә әхлак-әдәп идарә итә, яхшылык белән яманлыкны аера белергә өйрәтә. 

Бала чагыбыздан ук без “шәфкатьле, игелекле, әдәпле бул; алдама, кеше әйберсенә тимә, өлкәннәрне хөрмәт ит, кешегә ярдәмчел бул” дигән сүзләрне ишетеп үсәбез. Болар бар да кешенең күңеленә языла бара. Күпчелек нәкъ шушы кагыйдәләр буенча яши. Күпчелек, дидем, димәк, кемнәрдер бу кагыйдәләргә буйсынмый булып чыга. Мине әхлаксыз кешеләрнең – эчкечеләр, наркоманнар, кеше талаучылар, алдаучыларның һаман да күбәя баруы борчый. Алар башкаларга яшәргә комачаулыйлар. Усаллык, каты күңеллелек кебек сыйфатлар күбәя барган саен, кешенең күңел матурлыгы югала, рухы сына, яшәүгә ышанычы кими бара.

Әхлак кагыйдәләрен язылмаган кануннар дип тә атыйлар. Аларны язылган кануннар белән чагыштырып карасак, шуны күрербез: икесе дә кешеләр өчен кирәк. “Без, кешеләр, җәмгыятьтә яшибез. Безнең ничек яшәвебез күп нәрсәләргә бәйле. Беренче чиратта, дәүләт тарафыннан язылган кануннарга. Алар кеше хокукларын һәм бурычларын билгелиләр. Бу кануннарны бозарга ярамый. Аларны бозган кеше җәзасын ала”, – дип сөйли сыйныф җитәкчесе. Әйе, мондый кануннар илдә тәртип булсын өчен кирәк, тик кемнәрдер аларны барыбер үтәми. Ил байлыгын талаучылар, кеше гомерен өзүчеләр, ялгыз калган картларны фатирсыз калдыручылар һәм башка шундый җинаятьчеләр турында көн саен телевизордан сөйләп торалар. Болар дөрес әхлак тәрбиясе алмаган кешеләр ич. Бәхеткә каршы, андыйлар яхшы кешеләргә караганда азрак. 

Мин язылмаган кануннарга күбрәк өстенлек бирәм, чөнки тәрбияле һәм рухи дөньялары саф булган кешеләр җинаятькә бармыйлар. Алар әхлак кануннары буенча яшиләр, намус белән гадел яшәүне өстен күрәләр, шуңа күрә дәүләт кануннарын да хөрмәт итәләр. Моннан шундый нәтиҗә ясыйсым килә: җәмгыятьнең нигезендә язылмаган кануннар ята. Алар кешеләр рухына якынрак булганга, күпкә әһәмиятлерәк тә.

Әхлак кагыйдәләре беркая да теркәлеп куелмаган, ләкин алар барыбер югалмыйлар, чөнки гасырлар дәвамында атадан улына, өлкән буыннан яшь буынга күчә бара. Яшь баланың нинди булып үсүе аның гаиләсендә алган тәрбиясенә карый. Нәрсәне эшләргә ярый, ә нәрсәне эшләү тыела икәнлеге аның аңында формалаша. Соңыннан нинди шартларда яшәсә дә, яхшы тәрбия түбәнлеккә төшәргә юл куймый. Яхшыдан яхшы туа, ди халык мәкале. Димәк, ата-ана балага үрнәк булып тора. Оясында ни күрсә, очканында шул булыр, ди минем әбием. Игелекле, кече күңелле, ярдәмчел, миһербанлы булып үскән бала, зур кеше булгач, үз балаларын да шулай тәрбияләячәк. 

Әхлак кануннары, минемчә, авылда күбрәк саклана. Ни өченме? Шәһәрдә кешеләр бер-берсен белеп бетермиләр. Һәр кеше үзе өчен генә яши, башкалар тормышы турында уйланырга аның вакыты да, теләге дә юк. Монда битарафлык көчле. Шундый мисал китерәм. Трамвайның алгы рәтендә ике яшь кыз утыра, ә алардан ерак түгел, бер әби басып бара. Кызлар урын бирми, янәсе күрмиләр. Кондукторның аларны торгызырга башына да килми. Әбине өлкән яшьтәге икенче апа үз урынына утырта. Тәрбиялелек белән тәрбиясезлек бәрелеште. Бу кызлар үзләрен иң тәрбияле кешеләр рәтенә куялардыр әле. Иң куркынычы шул, мондый күренешләр гадәткә әйләнеп бара. Авылда болай эшләмиләр, әхлаксыз кешегә бармак белән төртеп күрсәтәчәкләр, аны гаепләячәкләр. Монда тәрбиясез кешене күрмәмешкә салу гадәте юк. Кешеләр битарафлык дигән начар нәрсә белән агуланмаганнар. Авылны үз кануннары яшәтә. Элекке заманнарда авыл кешесе беркайдан да ярдәм көтә алмаган. Аны бердәмлек, матур гореф-гадәтләр саклап калган. Хәзер дә авыл кешесе әллә кайдан аерылып тора. Безнең мәктәпкә ел саен авылда тәрбияләнгән бер-ике бала килә. Алар чиста күңелле, тыйнак һәм әдәплеләр, кеше хәленә керә беләләр, ярдәмчелләр. Мин алар белән аралашырга яратам, үзем дә җәй буе авылда, әби-бабай янында яшим. Авылның һавасы гына түгел, кешеләре дә саф күңелле, рухлары да көчлерәк кебек. Үземнең кайбер күзәтүләрем турында язасым килә.

Безнең авыл халкының иң яхшы ягы шунда: кешеләр бер-берсенә ышаналар. Минемчә, бу – иң кирәкле сыйфатларның берсе. Авылда ишек бикләп йөрмиләр. Бер-берсенә нык ышанганга күрә, биредә урлашу дигән нәрсә дә юк. Болында калган чалгы-тырмаларга да, кешенең күренеп яткан башка әйберләренә дә тиюче юк. Әхлаклы булуның беренче билгесе түгелмени бу? Кунакка кайтканда, ялгыз әбиләргә күчтәнәч алып кайту – безнең авылда гадәти күренеш. Халык юмарт безнең авылда, саранлык тамыр җәя алмый. Бу да әхлаклы булу билгесе, минемчә.

Күршебездә әбиемнең гомер буе укытучы булып эшләгән ахирәте яши. Ул өлкән яшьтә булса да, авылның яше-карты аны хөрмәт итә. Армиягә китәр алдыннан егетләр аның фатихасын алырга киләләр. Яшь гаиләләргә дә аның киңәше кирәк. Бу әбидә барлык яхшы сыйфатлар тупланган. Ул берәүне дә рәнҗетми, игътибарлы. “Ник аны бар да ярата?” – дип сорыйм үз әбиемнән. “Ул дөрес яши, – дип җавап бирә ул. – Кешеләрне үзенә караганда да ныграк ярата”.

Авылым халкының тагын бер сыйфатын – ярдәмчел булуын яратам. Бу – борынгыдан килә торган гадәт, диләр. Шулайдыр. Өй салганда, бурасын авыл белән күтәрә иделәр, дип сөйли олы яшьтәгеләр. Бүген дә иң авыр эшләрне авыл халкы бергәләп эшли. Туй булганда, күршеләр аш-су әзерләргә булышалар. Бәрәңге утырту һәм казып алу эшләре дә бергәләшеп эшләнә. Минемчә, ярдәмчел булу киң күңеллелек билгесе. Болар да әһәмиятле әхлак кагыйдәләре булып санала. Авыл кешесе үз әхлагын саклый, гаебеңне күзеңә карап әйтә. Туры сүзле булу гайбәт сөйләүгә караганда яхшырак, дип уйлыйм мин. Нәтиҗә ясап, шуны әйтәсем килә, әхлак кагыйдәләре авыл өчен дә, шәһәр өчен дә бер үк. Бары тик һәр кеше үз гамәлләрен башыннан кичереп, һәр адымына бәя бирә белергә тиеш.

Берәүләр гел яхшы гамәлләр белән яшиләр, икенчеләр кешеләргә начарлык эшләүдән дә тартынмыйлар. Сәбәбе нәрсәдә? Мин болай уйлыйм: язылмаган кануннар кешенең намусы белән бәйләнгән. Намус ул җанда яши. Үз җаныңнан котылып булмаган кебек, намусыңнан да качып котыла алмыйсың. Икенче төрле әйтсәк, начарлык кылган кешене намусы борчый, гел теге әшәкелеген исенә төшереп тора, җаны газаплана. Моннан котылу өчен, кеше хатасын таный, аны төзәтергә омтыла. Димәк, анда оят хисе бетмәгән әле. Шулай итеп, кеше кабат намуслы тормышка кайта. Бар кеше дә шулай эшләсә, ямьсез күренешләр дә булмас иде. Кызганыч, тормышта бар да без теләгәнчә генә түгел. Шунысы сөендерә, кешеләр арасында намусы кушканча яшәүчеләр барыбер күбрәк. Буран вакытында туктап калган машинасында туңу хәленә килеп җиткән кешегә үз киемен, бияләен салып биргән юл хезмәткәрен болай эшләргә берәү дә мәҗбүр итмәгән. Ул йөрәге, намусы кушканны эшләгән. Бу яшь егетне үзе кебек намуслы кешеләр тәрбияләгән. Мондый мисалларны күп китерергә була. Димәк, әхлак кагыйдәләре кушканча яшәүчеләр кешеләрне бәхетле итәләр булып чыга.  
 Язылмаган кануннарны үтәмәгән өчен берни дә эшләтмиләр, шуңа да карамастан күпчелек кеше өчен алар намуслы тормышның нигезе булып саналалар. Әхлак кагыйдәләре бер кешедән икенчесенә үрнәк яшәү рәвеше булып күчә баралар. Сәбәбе бик гади. Кеше джунглидә яшәгән Тарзан кебек ялгызы гына яши алмый. Икенче төрле әйтсәк, кешеләр күзгә күренмәс җепләр белән бәйләнгән, чөнки  алар укыганда да, эшләгәндә дә гел аралашып яшиләр. Гаиләдә әби-бабай, әти-әни, балалар, башка бик күп туганнар бер нәсел кешеләре булып яшиләр. Димәк, аралашып яшәү нәтиҗәсе буларак, кешеләр дөрес дип санаган әхлак кагыйдәләрен алдагы буынга тапшыра баралар. Бу кагыйдәләр, язылганнарыннан аермалы буларак, бер дә үзгәрмиләр: алар борынгы вакытларда да, хәзер дә шул ук. Моннан икенче нәтиҗәне чыгарабыз: язылмаган кануннарны кешеләр саклыйлар, буыннан-буынга күчерәләр, тик алар үзгәрешсез калалар. Мәсәлән, кешеләргә эшләгән изгелек яки гаделлек ике йөз элек тә макталган, хәзер дә бу сыйфатларга зур өстенлек бирелә.

Кеше гомере чикләнгән. Шул аз гына вакыт эчендә дә ул әллә никадәр яхшылыклар эшли ала. Рухи сафлыгын саклап калу өчен тырышкан һәр кеше башкаларны бәхетле итү өчен көрәшергә һәм моны саф күңелдән эшләргә тиеш. Кешенең төрле хаталары да булырга мөмкин, ләкин аны чын күңелдән төзәтергә омтылса, башкача кабатламаса, кешенең күңеле, иманы саф калыр. Әхлаклы булу күпкә яхшырак икәнне аңлау – үзе үк әхлак билгесе булып тора. Кеше бар кануннарны да үтәргә тиеш. Язылган кануннар ил тормышын көйләсә, язылмаганнары кешенең рухи дөньясын тәртиптә тота, дидек. Икенчесе кирәгрәк тә, чөнки әхлак булмаса, язылган кануннар да үтәлмәс иде. Моны исбатлау өчен, мәкаләмне бер шигырем белән төгәллисем килә.

Канун кемнәргә кирәк?
Кануннар күбәйгән саен, 

Бетә бара кадере.

Әйләнеп үтәргә тели

Кануннарны һәрбере.

Кануннар күбәя бара,

Очына чыгып булмый.

Әйләнеп үтү аларны 

Хәзер бернигә тормый.

Түрә абый коттедж салган

Сулдан кергән акчага.

Пенсиясен алгач, бабай

Койма тоткан бакчага.

Авылдашымның сыеры

Уҗым җиренә кергән.

Кермәс иде, көтүлек юк,

Аның ашыйсы килгән.

Канун яклый дөреслекне,

Аннан кем файда күргән?

Зыян салган сыерын күршем

Фермер абыйга биргән.

Авылдашым тиз аңлады:

Канун бозу ярамый.

Түрә яши гел үзенчә, 

Ярамыйга карамый.

